
SARGUZASHT TURIZMINI 
RIVOJLANISHI VA 

SARGUZASHT TURLARDA 
TURISTLARNING 

XAVFSIZLIGINI TA’MINLASHDA 
INSTRUKTOR-GIDLARNING 

ROLI
Tilovmurodov Dostonbek Furqat o‘g‘li 

Alfraganus University
Xalqaro turizm menjementi kafedrasi o‘qituvchisi

Annotatsiya: Gid turizm faoliyatining muhim tarkibiy qismidir. Ekskursiyalar davomida gid umumiy sayohat tajribasini 
boyitib, yo‘l boshchisi sifatida muhim pozitsiyani egallaydi; bu holat ekskursiya muvaffaqiyatining asosiy omillaridan biridir. 
Xalqaro turizm bozorida gid-ekskursovod xizmati ko‘pincha “turizmning kaliti” sifatida talqin etiladi. Gidlar ekskursiyalarni 
samarali va maroqli o‘tkazishda muhim rol o‘ynaydi va “customer loyalty” (ekskursant sodiqligi) darajasiga bevosita ta’sir 
ko‘rsatadi. Ushbu maqolada sifat parametrlari metodologiyasidan foydalanilgan holda instruktor-gidlarning O‘zbekiston 
Respublikasidagi Amirsoy, Beldersoy kabi resortlarda yo‘lga qo‘yilgan qishki skiing, snowboarding, snowmobiling, snow 
tubing kabi aktiv turlarni amalga oshirish jarayonida sayyohlarga yo‘riqnoma berish, risk omillarini minimallashtirish, 
sarguzasht turizmini rivojlantirish va ushbu turlarda turistlarning xavfsizligini ta’minlashdagi roli o‘rganildi. Tadqiqot 
doirasida mazkur resortlarga tashrif buyurgan 20 nafar sayyoh bilan intervyu o‘tkazildi. Olingan natijalar ANOVA dasturi 
orqali tahlil qilinib, transkribsiya qilindi va kodlashtirildi. Intervyu natijalariga ko‘ra instruktor-gidlarning sayyohlar bilan 
ishlash qobiliyati, instruktorlik darajasi, xorijiy tillarni bilish darajasi, qo‘llanmalarni yetkazish usullari, jihozlar bilan ishlash 
bo‘yicha yo‘riqnomalar, shuningdek risk omillariga oid ma’lumotlar tahlil qilindi. Shu asosda instruktor-gidlarning faoliyati, 
sarguzasht turizmi destinatsiyalaridagi xavfsizlikni boshqarish, instruktorlik ko‘rsatmalaridan foydalanish hamda aktiv 
turlarni samarali va qulay tarzda o‘tkazishdagi yondashuvlari aniqlandi. Ushbu tendensiyani rivojlantirish borasida tegishli 
tavsiya va takliflar ishlab chiqildi.

Kalit soʻzlar: instruktor-gid, gid, yo‘l boshchi, sarguzasht turizmi, aktiv turlar, turist xavfsizligi, ekskursiya, gid-ekskursovod, 
ekskursant.

Abstract: A guide is an important part of tourism activities. On an excursion, a guide takes a leading position, improving 
the overall travel experience, which is one of the main factors of the success of the excursion. In the international tourism 
market, the service of a guide is called the “key to tourism”. They are the main factor in the tour for the effective and 
enjoyable conduct of excursions, affecting “customer loyalty”. This article, using the methodology of quality parameters, 
studies the role of instructor-guides in instructing tourists in active tours such as winter skiing, snowboarding, snowmobiling, 
snow tubing, minimizing risk factors, developing adventure tourism, and ensuring the safety of tourists on adventure tours 
in resorts such as Amirsoy and Beldersoy in the Republic of Uzbekistan. Interviews were conducted with 20 tourists who 
visited this resort, and the results were transcribed and coded using the ANOVA program. Based on the results of the 
interviews, information was gathered on the ability of instructor-guides to work with tourists, level of instruction, language 
proficiency, methods of delivering applications, equipment and instructions for working with active tours, and risk factors, 
and the activities of instructor-guides, adventure tourism destinations, safety management, use of instructor instructions, 
and effective and convenient conduct of active tours. Recommendations and suggestions were developed to develop this 
trend.

Key words: Instructor-guide, guide, tour leader, adventure tourism, active tours, tourist safety, excursion, tour guide, 
excursionist.

Аннотация: Гид является важной частью туристической деятельности. Во время экскурсии гид берет на себя 
роль гида, улучшая общее впечатление от поездки, что является одним из ключевых факторов успеха тура. На 
международном туристическом рынке услуги экскурсоводов называют “ключом к туризму”. Они играют ключевую 
роль в обеспечении эффективности и удовольствия экскурсий и влияют на лояльность клиентов. В данной статье 
с использованием методологии показателей качества изучается роль инструкторов-гидов в обучении туристов 
активным видам отдыха, таким как зимние лыжи, сноуборд, снегоходы, сноутюбинг, минимизация факторов 
риска, развитие приключенческого туризма и обеспечение безопасности туристов во время приключенческих 
туров на курортах Амирсой и Бельдерсой в Республике Узбекистан. Были проведены интервью с 20 туристами, 
посетившими этот курорт, а результаты были расшифрованы и закодированы с помощью программы ANOVA. 
По результатам интервьюирования была собрана информация об умении инструкторов-проводников работать 
с туристами, уровне подготовки, владении языком, способах подачи заявок, оборудовании и инструкциях для 
работы с активными турами, факторах риска, а также о деятельности инструкторов-проводников, направлениях 
приключенческого туризма, обеспечении безопасности, использовании инструкций инструкторов, эффективном и 
удобном проведении активных туров. Разработаны рекомендации и предложения по развитию этого направления.

Ключевые слова: Инструктор-гид, гид, руководитель маршрута, приключенческий туризм, активные туры, 
безопасность туристов, экскурсия, гид-экскурсовод, экскурсовод.

K I R I S H
Turizm va mehmondo‘stlik industriyasida ekskursiya gidlari ekskursantlar va turistik destinatsiyalar uchun 

qo‘riqchilar, ekskursiya himoyachilari, madaniy vositachilar, turizmda barqarorlikni targ‘ib qiluvchilar, turistik 
obyekt tarjimonlari va turistik xatti-harakatlarni shakllantiruvchilar sifatida e’tirof etiladi. Bundan tashqari, 
ekskursantlarni mas’uliyatli sayohat xulq-atvoriga yo‘naltirib, sarguzashtga boy va unutilmas tajribalar bilan 
ta’minlashda ham ekskursiya gidlarining roli muhim ahamiyat kasb etadi.

Ko‘pgina Yevropa tadqiqotlarida ekskursiya rahbarining uslubi, ichki risklari, hissiy holati, xizmat sifati, 
maslahat berish darajasi, yashash sharoiti, ish tajribasi va mehnat shartlariga alohida e’tibor qaratilgan. 
Turizm industriyasida gid faoliyati ko‘pincha turistik munosabatlarga yo‘naltirilgan bo‘lib, ekskursiya va turistlar 
xavfsizligini muvozanatlash, tarjimonlik qilish orqali ekskursantlar hamda mahalliy jamoa bilan ijtimoiy aloqalarni 
mustahkamlashga xizmat qiladi. Biroq, turizm bozorining standartlashtirilmaganligi, manfaatlar nomutanosibligi, 
ijtimoiy ta’minot tizimining nomukammalligi hamda turistik talabni noto‘g‘ri tahlil qilish holatlari gidlarning xavfsiz 
va munosib ish muhitiga ega bo‘la olmasligiga olib kelmoqda [1].

Gid-ekskursovodlik qadimiy kasblardan biri bo‘lib, dastlab gidlar tog‘li hududlar, shaharlar yoki tabiiy 
resurslarga yo‘l topish uchun yollanardi. Ular yo‘l ko‘rsatuvchi sifatida xizmat qilgan. Vaqt o‘tishi bilan ushbu 
rol rivojlanib, yangi talab va maxsus ekskursiyalarga moslashdi. Sarguzasht turizmi taraqqiy etgan sari 
instruktor-gidlarning roli ham ortdi. Biroq, zamonaviy sarguzasht turizmi sharoitida rahbarlik rollarining tabiati 
va murakkabligini chuqur o‘rganishga bag‘ishlangan tadqiqotlar yetarli emas.

Ushbu maqolada aniqlangan beshta turistik o‘lchov asosida sarguzasht turizmi faoliyatida turistlar 
xavfsizligini ta’minlash masalasi sifat parametrlari metodologiyasi yordamida tahlil qilinadi. Ayniqsa, resortlarda 
yo‘lga qo‘yilgan skiing, snowboarding, snowmobiling, snow tubing kabi aktiv turlar doirasida instruktor-gidlarning 
turistlarga yo‘riq berish, risk omillarini minimallashtirish, xavfsizlikni boshqarish va turizm tajribasini samarali 
tashkil etishdagi roli o‘rganiladi.

Shu nuqtayi nazardan, aktiv sarguzasht turlarga asoslangan tajribalarda turistlar xavfsizligini ta’minlash 
murakkab jarayon bo‘lib, instruktor-gidlar tomonidan ko‘rsatiladigan xizmatlar xavf omillarini kamaytirishda 
muhim rol o‘ynaydi. Bunday tajribalarni baholash instruktor va turistlarning jismoniy tayyorgarligi hamda o‘zaro 
aloqasi orqali amalga oshiriladi. Biroq ushbu maqolada tadqiqot natijalariga ko‘ra instruktorlarning harakati va 
tajribasi risklarni boshqarishga ijobiy yoki salbiy ta’sir ko‘rsatishi aniqlangan [2].

Zamonaviy turizm va mehmondo‘stlik sohasida sarguzasht turizmi – ya’ni ekstremal, faol dam olish turlari 
tobora ommalashib bormoqda. Ushbu yo‘nalish sayyohlarni noodatiy, xavfli va yuqori darajadagi jismoniy 
tayyorgarlikni talab qiladigan muhitlarga jalb etadi. Bunday sharoitlarda turistlarning xavfsizligini ta’minlash 
dolzarb muammo hisoblanadi. Amaliyotda esa xavfsizlik choralarining yetarlicha kafolatlanmasligi, instruktor-
gidlarning malaka va tayyorgarlik darajasining yetarli emasligi, xavfli holatlarga to‘g‘ri munosabat bildirish uchun 
yagona standart va tizim yo‘qligi kabi kamchiliklar mavjud [3].

Shu sababli, sarguzasht turizmini rivojlantirish jarayonida instruktor-gidlarning roli, ularning kasbiy 
tayyorgarligi, xavfsizlikni ta’minlashdagi vakolat va mas’uliyatlari hamda ushbu sohada mavjud muammolarni 
ilmiy jihatdan o‘rganish dolzarb vazifalardan biri bo‘lib qolmoqda. Ayniqsa, turistlarning hayoti va sog‘lig‘i xavf 
ostida bo‘lgan holatlarda instruktor-gidlarning ko‘radigan choralar, xavfsizlik protokollariga rioya etish darajasi 
va buning natijasida turistlar ishonchini qozonish kabi omillar hanuz to‘liq ilmiy o‘rganilmagan [4].

M A V Z U G A  O I D  A D A B I Y O T L A R  S H A R H I
Sarguzasht turizmi zamonaviy turizmning eng jadal rivojlanayotgan segmentlaridan biri bo‘lib, ekstremal 

tajribalarni izlovchi sayyohlar oqimini jalb etadi. Mazkur turizm turi bo‘yicha olib borilgan tadqiqotlarda xavfsizlik 
omili va instruktor-gidlarning roli alohida e’tiborga olinadi. John Swarbrooke sarguzasht turizmini “yangi his-
tuyg‘ular, jismoniy faollik va nazorat ostidagi xavf uyg‘unligi” sifatida tavsiflab, bu yo‘nalishdagi xavfsizlik 
strategiyalarini chuqur tahlil qilgan. U sarguzasht faoliyatlarda ishtirokchilarning psixologik holatini boshqarishda 
instruktorlarning tayyorgarligi hal qiluvchi omil ekanini ta’kidlaydi.

Buckley tomonidan olib borilgan tadqiqotlar sarguzasht turizmi doirasidagi xavf darajasi va xavfsizlik 
texnologiyalari o‘rtasidagi muvozanatni tahlil qiladi. U sarguzasht turizmidagi tijoriy operatorlar tomonidan 
qo‘llaniladigan xavfsizlik standartlarini tizimli o‘rgangan hamda instruktorlarning professional malakasi 
jarohatlanish holatlarini kamaytirishda muhim rol o‘ynashini asoslab bergan. Shuningdek, Pomfret ekstremal 
faoliyatlarda ishtirok etayotgan turistlarning tajriba darajasi va shaxsiy xatti-harakatlarini boshqarishda 
instruktorlarning ijtimoiy-pedagogik ko‘nikmalari alohida ahamiyatga ega ekanini ko‘rsatgan.

Turoperatorlar va xizmat ko‘rsatuvchi tashkilotlar uchun xavfsizlik protokollari, ya’ni marshrutlarni baholash, 
avvalo favqulodda holatlar rejasini ishlab chiqish va xavf tahlili bo‘yicha tavsiyalar bo‘yicha Ewert va Hollenhorst 
tomonidan ishlab chiqilgan uslubiyat asosiy manba sifatida qaraladi. Ular instruktorlarning liderlik ko‘nikmalari, 
favqulodda vaziyatlarda tezkor qaror qabul qilish qobiliyati va psixologik barqarorligi xavfsizlikni ta’minlashdagi 
asosiy mezonlar qatoriga kirishini ta’kidlaydi.

Shuningdek, Hudson va Beedie o‘z ishlanmalarida sarguzasht turizmi ishtirokchilari uchun xizmat ko‘rsatish 
madaniyati va xavfsizlikni ta’minlashda shaxsiylashtirilgan yondashuvni taklif etadi. Ularning fikricha, faqat 
texnik bilimlar emas, balki kommunikatsion va empatik yondashuv ham turistlarning xavfsizligi va mamnunligini 
oshirishga xizmat qiladi.

Xalqaro Tog‘ Gidlari Federatsiyasi (IFMGA) va boshqa sertifikatlovchi tashkilotlar tomonidan belgilangan 
standartlar asosida instruktor-gidlarning malakasini baholash bo‘yicha ko‘plab metodik qo‘llanmalar mavjud 
[8], [9], [10]. Ushbu xalqaro tajriba O‘zbekiston sharoitida ham amaliy tizim shakllantirishga zamin yaratadi. 
Ayni vaqtda, mamlakatda bu boradagi adabiyotlar cheklangan bo‘lib, instruktor-gidlar faoliyatini yorituvchi 
yondashuvlar ko‘proq nazariy xarakterga ega, xavfsizlik tizimi esa amaliy model sifatida hali to‘liq shakllanmagan.

Tahlil qilingan adabiyotlar asosida quyidagi research gap (ilmiy bo‘shliqlar) aniqlandi:
Sarguzasht turizmining xavfsizlik tizimi va unga oid milliy standartlar to‘liq ishlab chiqilmagan;
Instruktor-gidlarning xavfsizlikdagi roli amaliy asosda yetarlicha o‘rganilmagan;
O‘zbekiston sharoitida sarguzasht turlarini xavfsiz tashkil etish bo‘yicha tizimli yondashuvlar mavjud emas;
Xavfsizlik va instruktor malakasi o‘rtasidagi bog‘liqlikni statistik yoki empirik tadqiqotlar orqali tahlil qiluvchi 

ishlar yetarli emas.

T A D Q I Q O T  M E T O D O L G I YA S I
Ushbu maqolada sifat parametrlari metodologiyasidan foydalanilgan holda instruktor-gidlarning 

O‘zbekiston Respublikasidagi Amirsoy, Beldersoy kabi resortlarda yo‘lga qo‘yilgan qishki skiing, snowboarding, 
snowmobiling, snow tubing kabi aktiv turlarni amalga oshirishda sayyohlarga instruksiya berish, risk omillarini 
minimallashtirish, sarguzasht turizmini rivojlantirish va ushbu turlarda turistlarning xavfsizligini ta’minlashdagi 
roli o‘rganildi. Tadqiqot doirasida mazkur resortlarga tashrif buyurgan 20 nafar sayyoh bilan intervyu o‘tkazildi. 
Olingan ma’lumotlar ANOVA dasturi orqali tahlil qilinib, transkribsiya qilindi va kodlashtirildi. Intervyu natijalariga 
ko‘ra instruktor-gidlarning sayyohlar bilan ishlash qobiliyati, instruktorlik darajasi, xorijiy tilni bilish darajasi, 
qo‘llanmalarni yetkazish usullari, jihozlar va aktiv turlar bilan ishlash bo‘yicha yo‘riqnomalar, shuningdek risk 
omillariga oid ma’lumotlar yig‘ilib tahlil qilindi. Tahlil natijalariga ko‘ra instruktor-gidlar faoliyati, sarguzasht turizmi 
destinatsiyalarida xavfsizlikni boshqarish, instruktorlik ko‘rsatmalaridan foydalanish va aktiv turlarni samarali 
hamda qulay tarzda tashkil etish jihatlari aniqlandi. Ushbu tendensiyani yanada rivojlantirish maqsadida amaliy 
tavsiya va takliflar ishlab chiqildi.

T A H L I L  V A  N A T I J A L A R
Gidlar ekskursiyalarni madaniy jihatdan qiziqarli va mazmunli o‘tishini ta’minlab, ma’lumotlarni to‘g‘ri va 

mas’uliyat bilan yetkazish vazifasini bajaradilar. Ular turistlarga ekskursiyalar davomida tarixiy, arxeologik, 
arxitektura, ekologiya hamda xavfsizlik bo‘yicha muhim ma’lumotlarni taqdim etadi, madaniy obidalar haqida 
hikoya qiladi, shuningdek, dasturga kiritilgan aktiv turistik faoliyatlarda mavjud risk omillarini minimallashtirishga 
xizmat qiladi. Bular gid kasbining asosiy kasbiy talablaridan hisoblanadi. Odatda ekskursiya yo‘l boshchisi 
bir vaqtning o‘zida ekskursiya menejeri, animator, yetakchi, qo‘riqchi, tarjimon va hikoyachi rollarini bajaradi. 
Turistlarga hamrohlik qiluvchi bunday mutaxassislar – gidlar, ayni paytda, xavfsizlikni ta’minlash, turistik 

yo‘riqnomalar va instruktsiyalar orqali sayyohlarning destinatsiyalardagi umumiy tajribasini boyitishda muhim 
rol o‘ynaydi (1-rasm) [5].

1-rasm. Turizmda xavfsizlikni instruktor-gidlar orqali tizimli ta’minlash modeli1

Sarguzasht turizmi ekstremal sharoitlarda kechadigan, yuqori darajadagi hissiy va jismoniy faollikni talab 
qiluvchi faoliyat turi sifatida ta’riflanadi. Tadqiqotlarda ushbu turizm ikki asosiy guruhga – “hard” (qiyin, xavfli) 
va “soft” (yumshoq, xavfi nisbatan past) sarguzasht turlariga ajratiladi. Bu tasnif mazkur tadqiqotda tur xavfi 
darajasi va instruktor-gid ishtirokining zarurligini aniqlashda muhim mezon hisoblanadi.

O‘zbekistonda sarguzasht turizmi sohasida hali yetarli ilmiy izlanishlar mavjud bo‘lmasada, ayrim 
manbalarda turizmni diversifikatsiyalash, jumladan, tog‘, g‘or, chang‘i, rafting kabi turlarni joriy etish zarurligi 
haqida fikrlar bildirilgan [6], [7].

Xavfsizlik turizmning ajralmas komponenti hisoblanib, turli xavf-xatarlar (tabiiy ofatlar, texnik nosozliklar, 
inson omili) tasnifini o‘z ichiga oladi. Turistik xizmatlar sifati mezoni sifatida xavfsizlikka oid xorijiy va mahalliy 
tadqiqotlar mavjud bo‘lsa-da, aynan sarguzasht turizmi kontekstida ushbu masalaga yondashuv yetarli 
darajada yoritilmagan. Mazkur maqolada xavfsizlikni instruktor-gidlar orqali tizimli ta’minlash modeli ishlab 
chiqildi. Ushbu model sarguzasht turizmidagi xavfsizlikni kompleks boshqarish, baholash va takomillashtirish 
uchun mo‘ljallangan.

Model quyidagi asosiy komponentlardan iborat:
Ta’limiy-tayyorlov mexanizmlari – instruktor-gidlarning kasbiy malakasini oshirish, favqulodda holatlarga 

tayyorlash, xavfsizlik protokollarini o‘rgatish orqali potentsial xavflarning oldini olish.
Amaliy nazorat va reaksiya – tur boshlanishidan oldin xavflarni baholash, real vaqt rejimida kuzatish, 

shuningdek, tezkor va oqilona qarorlar qabul qilish orqali xavfli holatlarni boshqarish.
Monitoring va baholash – har bir tur yakunida instruktor va tashkilotchilar faoliyatini audit qilish, turistlar 

fikrlarini yig‘ish va statistik tahlil asosida natijalarni baholash.
Takomillashtirish va tavsiyalar – xavfsizlik tizimi samaradorligini oshirish uchun mavjud protokollarni 

yangilash, yangi standartlar ishlab chiqish va doimiy metodik takomillashtirish.
Instruktor-gidlar nafaqat yo‘l ko‘rsatuvchi, balki xavf-xatarni boshqaruvchi, kommunikator va yetakchi 

sifatida ham xizmat qiladi. Ularning psixologik tayyorgarligi, stressga chidamliligi va birinchi yordam ko‘rsatish 
bo‘yicha ko‘nikmalari xavfsizlikni ta’minlovchi asosiy omillardan biri sifatida baholanadi.

1	  Muallif ishlanmasi

Instruktor-gidlar turistlar xavfsizligini ta’minlovchi asosiy omillardan biri ekani aniqlangan. O‘tkazilgan 
so‘rovnomalar va amaliy kuzatuvlar natijasida aniqlanishicha, turistlarning 82 foizi sarguzasht turlarni tanlashda 
instruktor-gidlarning malakasi va ishonchliligini eng muhim omil sifatida qayd etgan. Amaliy holatlar tahliliga 
ko‘ra, tajribali va sertifikatlangan instruktorlar favqulodda vaziyatlarda tez va samarali qarorlar qabul qilgan 
bo‘lsa, tayyorgarligi past instruktorlar ziddiyatli vaziyatlarda muammolar keltirib chiqargan.

Mavjud turistik firmalarning aksariyatida instruktorlar uchun doimiy treninglar va attestatsiya tizimi mavjud 
emasligi, xavfsizlik protokollarining rasmiy va qat’iy shaklda yuritilmasligi kuzatilgan. IFMGA (Xalqaro tog‘ 
gidlari federatsiyasi), Adventure Travel Trade Association kabi tashkilotlar tajribasiga tayanib, O‘zbekistonda 
instruktor-gidlar faoliyatini tartibga solish, sertifikatlash va xavfsizlik protokollarini milliy miqyosda joriy etish 
zarurligi aniqlangan.

Tadqiqot natijalari sarguzasht turizmining O‘zbekistonda turizmning istiqbolli va jadal rivojlanayotgan 
yo‘nalishlaridan biri ekanini ko‘rsatmoqda. Biroq ushbu yo‘nalishda xavfsizlikning tizimli ta’minlanmasligi 
sarguzasht turlar sifati hamda turistlar ishonchiga salbiy ta’sir ko‘rsatmoqda. Xalqaro tajriba shuni tasdiqlaydiki, 
instruktor-gidlar xavfsizlik boshqaruvida markaziy rol o‘ynaydi. Ular nafaqat tur rahbari, balki murabbiy, psixolog, 
birinchi yordam ko‘rsatuvchi va risk-menejer sifatida ham harakat qilishlari talab etiladi.

Tadqiqot yakunida ishlab chiqilgan “instruktor-gidlar orqali xavfsizlikni tizimli boshqarish modeli” quyidagi 
samaralarga erishishga imkon beradi:

sarguzasht turlar sifati va ishonchliligini oshirish;
turistlar xavfsizligini kafolatli ta’minlash;
xodimlar malakasini doimiy ravishda oshirish orqali favqulodda vaziyatlarda tezkorlikni ta’minlash;
milliy turizm brendiga ijobiy ta’sir ko‘rsatish.

X U L O S A  V A  T A K L I F L A R
Sarguzasht turizmi bugungi kunda global miqyosda, xususan, O‘zbekistonda turizmning istiqbolli va jadal 

rivojlanayotgan yo‘nalishlaridan biri sifatida e’tirof etilmoqda. Ushbu sohada turistlar xavfsizligini ta’minlash 
masalasi esa ustuvor vazifa sifatida maydonga chiqmoqda. Tadqiqot davomida aniqlanishicha, xavfsizlik 
darajasi bevosita instruktor-gidlarning malakasi, tayyorgarligi va professionalligi bilan chambarchas bog‘liq.

Tahlillar shuni ko‘rsatadiki, O‘zbekistonda sarguzasht turizmi doirasida xavfsizlikni tizimli boshqarish 
mexanizmlari hali yetarlicha shakllanmagan. Instruktor-gidlar faoliyati esa ko‘pincha rasmiy standartlarsiz 
olib borilmoqda. Xalqaro tajribalar asosida ma’lum bo‘ldiki, xavfsizlikni ta’minlashda instruktor-gidlarning roli 
nafaqat yo‘l ko‘rsatishda, balki favqulodda holatlarda samarali qaror qabul qilish, birinchi yordam ko‘rsatish, 
psixologik qo‘llab-quvvatlash va risklarni oldindan baholashda ham muhim ahamiyatga ega. Tadqiqotning ilmiy 
yangiliklari quyidagilardan iborat:

Sarguzasht turizmda instruktor-gidlarning xavfsizlikni ta’minlashdagi roli va mas’uliyati kompleks tarzda 
tahlil qilindi;

O‘zbekiston va xorijiy davlatlardagi xavfsizlik choralari taqqoslab o‘rganildi;
Turistlar hayoti va sog‘lig‘i uchun muhim bo‘lgan xavfsizlik omillariga ta’sir etuvchi instruktor-gidlar 

faoliyatiga oid amaliy tavsiyalar ishlab chiqildi;
Soha uchun yangi yondashuv sifatida instruktor-gidlar malakasini oshirish orqali xavfsizlikni tizimli 

boshqarish konsepsiyasi ilgari surildi.
Tadqiqot natijalariga tayangan holda xulosa qilinadiki, xavfsizlikni oshirishning eng maqbul yo‘li – bu 

“instruktor-gidlar orqali xavfsizlikni tizimli boshqarish modeli”ni ishlab chiqish va joriy etishdan iborat. Ushbu 
model ta’lim, monitoring, xavf-xatarlarni baholash va takomillashtirish bosqichlarini o‘z ichiga oladi hamda 
sarguzasht turizmini sifat jihatdan yangi bosqichga olib chiqadi. Tavsiya etiladigan amaliy chora-tadbirlar:

Sarguzasht turizmi tushunchasi va uning zamonaviy rivojlanish tendensiyalarini chuqur o‘rganish;
Sarguzasht turlarda yuzaga keladigan xavf-xatarlar va ularning turlarini tizimli tahlil qilish;
Instruktor-gidlar tomonidan bajariladigan funksional vazifalar va ularga qo‘yiladigan kasbiy talablarni 

aniqlash;
Turistlar xavfsizligini ta’minlashda instruktor-gidlar rolini amaliy misollar asosida tahlil qilish;
Xavfsizlikni oshirishga qaratilgan takomillashtirilgan mexanizmlar, metodikalar va strategik tavsiyalarni 

ishlab chiqish.

